
Bi mintzez inguratuta dago. Kanpokoa erretikulu endoplasmatiko bikortsuaren luzapena da eta erribosomak izan ditzake itsatsita. Barrukoak proteina berezi batzuk ditu barruko aldean itsatsita. Bien artean mintzarteko gunea dago, eta mintz bikoitza zeharkatzen, poro nuklear ugari. Poro horiek egitura proteikoak dira, eta beraien bidez, substantzien elkartrukea gertatzen da nukleo eta zitoplasmaren artean. 


Nukleo barruan konposizio desberdineko matrize jelatinakara dago, nukleoplasma. Nukleoplasman nukleoloa ikusiko dugu (bat baino gehiago egon daiteke). DNA, rRNA eta entzimak dituen egitura biribila da nukleoloa; berarekin batera, kromatina dago. Kromatinak DNA eta histonak ditu itxura bikortsudun egitura konplexu samarrak eratzen. 

